
TEMA IV: ARTE HISPANOMUSULMÁ E PRERROMÁNICA
A invasión polos pobos bárbaros das terras da antiga Hispania romana van supoñer a paulatina dexeneración das formas romanas de construcción e talla así como a incorporación de algunhas tradicións xermánicas, sobre todo no traballo dos metais. Nesta sociedade cristianizada e basicamente rural o dominio ideolóxico da Igrexa medra.
O territorio da Península Ibérica pronto lle vai ser disputado aos monarcas visigodos polo cada vez mais poderoso imperio musulmán, que desde as terras de Arabia fora estendendo o seu dominio a todo o Norte de África e pretendía continuar a súa expansión por Europa. 

Durante séculos, o territorio peninsular vai estar ocupado, compartido ou disputado, por cristiáns e musulmáns, convertido en zona fronteiriza entre dúas das tres grandes civilizacións que comparten protagonismo na Idade Media: o Occidente cristián, o mundo musulmán e Bizancio.

A situación de fronteira que se produce na Península terá repercusión nas influencias e préstamos en canto a técnicas constructivas, tipoloxías ou temas artísticos.
IV.1. ARTE HISPANOMUSULMÁ
IV.1.1.  Espazo e tempo no que se desenvolve

O Islam é unha relixión monoteísta fundada por Mahoma en Arabia no século VII na que se mesturan ideas cristiás e xudías . O seu libro santo, o Corán, excede os propios contidos relixiosos ao incorporar un código de comportamento dos fieis que afecta aos campos político e social. Un deses preceptos é a guerra santa, que impulsará unha política de expansión territorial.
No século VIII invaden a Península, relegando a monarquía cristiá aos territorios da máis ao Norte, e fundan un estado musulmán (emirato) dependente da capital, Damasco. No século X Al-Andalus, convértese en califato independente con capital en Córdoba. É un territorio próspero, organizado en cidades, nas que conviven relixións e tradicións diferentes e cun importante desenvolvemento económico e cultural.

A partires do século XI os problemas internos no seo da comunidade musulmá permite o avance cristián para reconquistar os territorios perdidos. A fragmentación do Islam beneficia o avance cristián cara ao Sur e no século XIV os musulmáns soamente ocupan o reducto sur leste peninsular baixo o poder dos reis nazaris que resisten en Granada ata finais do século XV. 
IV.1.2. Período califal: a mesquita de Córdoba

A mesquita é o edificio relixioso no que os fieis musulmáns se reúnen para facer a oración colectiva dos venres como manda o Corán. A de Córdoba foi levantada no século VIII e ampliada varias veces, ata o século X, para facer fronte ás necesidades dunha poboación cada vez máis numerosa. Os gobernantes musulmáns Abd-el-Rahman I, Abd-el-Rahman II, Al-Hakan II e Al-Mansur son os promotores das diferentes etapas construtivas.
A distribución do espazo na mesquita está condicionada pola súa función. Todas teñen un patio cunha fonte para as ablucións, rito de purificación necesario antes de entrar a orar. Unha sala de oración (haram) organizada en función do chamado muro da quibla que sinala o lugar cara onde está a Meca ( a cidade santa musulmá), ao que teñen que dirixir os seus rezos os fieis. Un pequeno recinto incrustado nese muro chamado mihrab é o sitio reservado para o Corán, o libro santo, e diante del hai un espazo preferente para o califa, a maqsura. O minarete é a torre presente en todas as mesquitas que servía para facela visible no espazo da cidade e para chamar á oración colectiva.
Carentes dunha tradición constructiva e artística, os musulmáns fan unha arte ecléctica, recollendo tipoloxías, técnicas e materiais dos pobos que conquistan e adaptándoas ás súas necesidades. A mesquita de Córdoba, como todas as do occidente islámico é de planta rectangular. Mesturan na súa construcción pedra e ladrillo e aproveitan soportes e materiais procedentes  dos restos dunha igrexa comprada aos cristiáns para levantar a mesquita sobre ese solar. Na súa estructura empregan columnas e arcos de tradición visigoda e superpoñen arcadas á maneira dos acuedutos romanos para resolver os problemas de altura que se lle presentan. Ás influencias da arte peninsular hai que engadirlle a tradición oriental que incorporan na decoración e nas cubertas.
Columnas con capiteis vexetais, piares, arcos de ferradura e medio punto, cubertas planas e abovedadas, decoración xeométrica e vexetal, textos coránicos, esta mestura é o resultado da adaptación das tradicións locais ás necesidades islámicas.

Nas sucesivas ampliacións do edificio faise evidente unha evolución: nos tramos mais antigos a estructura é o prioritario, nos máis recentes aumenta a preocupación pola riqueza ornamental, concentrada no mihrab e na maqsura.

O aspecto exterior da mesquita non desvela a distribución do espazo interior, presenta fortes muros coroados por ameas nos que se vai repetindo un mesmo módulo de porta e ventás. A repetición, tamén presente na decoración, ten relación coa idea de infinito que relacionan co seu deus.
Cando os cristiáns recuperan o poder sobre o territorio do antigo califato, van cristianizando os espazos islámicos e no século XVI eríxese no interior das naves da mesquita unha catedral.

IV.1.3. Período nazarí: a Alhambra de Granada

Este conxunto arquitectónico fortificado foi construído polos monarcas nazarís nos séculos XIII e XIV e no seu interior agochaba dous palacios ordenados en torno a dous patios, un dedicado ás dependencias públicas e outro de carácter privado. O patio dos Arraiáns organiza as dependencias públicas e ao redor do chamado dos león están as estancias privadas. No interior desta fortaleza construirá no século XVI Carlos V un palacio renacentista.

O aspecto exterior de fortaleza contrasta cos luxosos interiores onde todo está recuberto de decoración. O ladrillo exterior mestúrase no interior con mármores, cerámicas e estucos.

O interior pódese definir como unha arquitectura aberta con pórticos, xardíns e miradoiros onde a vexetación e a auga se converten en parte integrante dos espazos e a luz fai vibrar os relevos decorativos. Formas xeométricas (lacería) e vexetais (ataurique), que se repiten indefinidamente, mestúranse con textos feitos con grafía kúfica que explican a forma e función da arquitectura e ensalzan a figura do sultán.

A estructura queda totalmente cuberta pola decoración, columnas e arcos perden a súa función para se converter en elementos decorativos.
IV.2. ARTE PRERROMÁNICA HISPANA
Baixo o nome de prerrománico se inclúen diferentes estilos artísticos que se desenvolveron na Península desde que estivo baixo o poder visigodo ata o século XI en que o primeiro estilo europeo, o románico, vaise impoñer nas construccións relixiosas.

IV.2.1. Hispanovisigoda (século VI)

Da época na que os visigodos dominaban o territorio peninsular só quedaron algúns vestixios constructivos situados en zonas rurais de carácter relixioso.

Son pequenos edificios de planta basilical na que se vai destacando o transepto, e se marca un espazo en cruz. O interior é compartimentado e adaptado á liturxia, que desde a caída do imperio evolucionara de maneira diferente nos territorios cristiáns. A ábsida faise cadrada e séguese mantendo o pórtico.

O material que se emprega na construcción é pedra de cantería e na estructura usan columnas de inspiración romana, ás que lle incorporan por veces capiteis historiados, e arcos de ferradura cun peralte dun tercio do radio. Nalgúns dos edificios seguen a conservar técnicas romanas para a construcción de cubertas curvas. O exterior destes edificios traduce a distribución interior dos espazos e presenta poucos vans.
Santa Comba de Bande, nas terras do Sur Ourensán pode servir como exemplo desta arquitectura. O edificio sofre modificacións no século IX, na ábsida, onde é visible a influencia asturiana.

En San Pedro de la Nave, en terras de Zamora, pódese estudar o tipo de capitel historiado usado nestas construccións: de forma troncopiramidal invertida decorado con baixorrelevos nos que as figuras representadas se adaptan ao marco arquitectónico. Son formas esquemáticas nas que o importante é o significado. 
IV.2.2. Asturiana (século IX)

A invasión da Península polos musulmáns no século VIII deixou relegado o dominio cristián a unha pequena zona do Norte protexida polos montes cantábricos. Alí a monarquía resiste e trata de consolidarse para iniciar a recuperación dos territorios ocupados polo Islam. Oviedo convértese en capital do reino cristián e desenvolvese por parte da monarquía unha arte áulica, para reforzar o seu prestixio, na que se mesturan aspectos civís e relixiosos.
Ramiro I é o promotor do conxunto palaciano de Santa Mª do Naranco, exemplo desta arquitectura que mestura recordos romanos con influencias visigodas e carolinxias. O material que se emprega na construcción é pedra de aparello irregular reforzada nas esquinas con cantería. Son edificios que destacan pola súa verticalidade e a harmonía das estructuras.
O recinto que se conserva deste conxunto, ten planta rectangular con dous corpos superpostos e a súa estructura está formada por arcos de medio punto peraltados apeados sobre piares con columnas adosadas de fuste sogueado (motivo decorativo característico deste estilo) e capitel trapezoidal. O amplo salón do piso principal está cuberto con bóveda de canón reforzada con arcos faixóns e contrafortes exteriores, apuntando solucións constructivas que se desenvolverán no románico. Nos miradoiros dos extremos é evidente a influencia clásica.

A decoración escultórica está integrada na arquitectura e feita cunha técnica de refundido. Os temas, relacionados coa monarquía, teñen función propagandística como en Roma.

IV.2.3. Arte do século X 

Antes chamábaselle mozárabe a todas as manifestacións artísticas deste século, pero agora prefírese utilizar o termo mozárabe soamente para referirse aos manuscritos e as súas pinturas.
Con esta época se corresponde a realización de pequenos edificios rurais con función monástica situados nas zonas reconquistadas e repoboadas polos cristiáns preto do río Douro que serve de fronteira. Nestas construccións mestúranse influencias cristiás e musulmás.

Exemplo deste tipo de edificacións é San Miguel de Celanova, un pequeno oratorio promovido por San Rosendo realizado en pedra de cantería de tradición romana, con arcos de ferradura de tipo musulmán así como as bóvedas e outros elementos decorativos. Ten muros moi grosos e reforzados para soster as cubertas e planta en forma de cruz cunha ábsida que recorda ao mihrab islámico. O exterior traduce os espazos interiores, como nos edificios visigodos, pero os préstamos musulmáns son visibles nos modillóns que soportan o tellado e na concepción lateral da porta.
Algunhas opinións 
(os textos reproducidos están extraídos das edicións en castelán)

MAHOMA: Hadith sobre as imaxes
Alá previume contra tres tipos persoas: os orgullosos, os politeístas e os pintores. Gardádevos de representar sexa ao Señor, sexa ao home, e non pintedes máis que árbores, flores, e obxectos inanimados.

B. ZEVI: Saber ver la arquitectura

Na historia da arquitectura, en monumentos aparentemente vulgares (...) en mil e un exemplos de edilicia menor e popular, descubrimos o berce e o presaxio da arquitectura románica.
